Donostia-San Sebastián, 2007ko azaroaren 5a

Komunikabideei buruzko Jardunaldia

Euskal komunikabideen itxierari buruzko eztabaidaren ondorio orokorrak 
I.
Adierazpen-askatasuna gizarte demokratiko baten funtsezko ardatza da. Funtsezko eskubide indibidual eta kolektibo gisa, edozein informazio jasotzeko eta besteren prentsamoldearen adierazpenaren berri izateko eskubidea adierazpen-eskubidearen funtsezko edukiaren barnean dago, eta halaxe dago onartuta Giza Eskubideen Europako Hitzarmenaren 10. artikuluan eta Konstituzioaren 20. artikuluan.

II.
Adierazpen-askatasunerako eskubidea ez da eskubide absolutua, eta onartu eta baliatzerakoan beste funtsezko eskubide batzuekin uztartu behar da. Adierazpen-askatasunak gizarte demokratiko batean duen garrantzia dela medio, nazioarteko eta Europako araudiak, oro har, adierazpen-askatasuna onartzen duen aldi berean hori murriztea baimentzen du baina soilik salbuespen gisa, oso arrazoi larriak daudenean eta betiere legaltasun-printzipioa eta premiazkotasun eta proportzionaltasun-printzipioak errespetatuz (GEEHren 10.2 eta 15. artikuluak eta Konstituzioaren 20. artikulua). 
III.
Salbuespen-izaera horren barruan eta printzipio horiek zehatz-mehatz errespetatuz, prebentziozko edo kautelazko esku-hartzeak ez dira bateraezinak funtsezko eskubideen onarpenarekin, baina beren izaera dela medio horien aplikazioaren hedadura eta mugak auzitegi gorenen ikuskapen zorrotza jasaten dute. Hori bereziki azpimarratu behar da komunikabideen eta argitalpenen kasuan, horientzat aurretiazko zentsura adierazpen-askatasunaren aurkako eraso onartezina izanik, eta horregatik debekatzen du Konstituzioaren 20. artikuluak. 

Giza Eskubideen Europako Auzitegiaren jarduna gidatzen duten irizpideak honako hauek dira: 

- Legezkotasuna: legeak argi eta garbi baimendu behar du neurria eta eskubideak prebentzioz edo kautelaz noiz eta nola mugatu behar diren zehazki adierazi behar du, herritarrak aldez aurretik aurreikus dezan kautela-neurriaren aplikagarritasuna baita izango duen hedadura ere.

- Premiazkotasuna: neurria delitu-egitatearen jarraipena edo delitua egitea saihesteko egokia izateaz gain, guztien artetik funtsezko eskubideak ahalik eta gutxien murrizten dituena izan behar du.

- Proportzionaltasuna: aurrez adierazitakoa ikusirik, hartu beharreko neurria jokoan dauden eskubideen eta interesen ponderazio oso baten ondorio izatea.

IV.
Baloratzeko eskatzen zaigun kasuan -hau da, Egin, Egin Irratia eta Euskaldunon Egunkaria komunikabideen itxiera-, Zigor Kodearen 129. artikuluak aurreikusitako ondorio osagarriaren kautela-neurri gisa aplikatzearen ondorioz komunikabideak ixteagatik sortzen dira arazoak.

Legaltasunari lotutako beste kontsiderazio batzuk alde batera utziz, komunikabide bat ixteko kautela-neurriak adierazpen-askatasunerako funtsezko eskubidea sakrifikatzea dakar, hala arlo indibidualean nola kolektiboaren ikuspuntutik, hau da, edozein informazio jasotzeko eta besteren pentsamoldearen adierazpena ezagutzeko eskubide gisa. 

Neurri hori ezarri zen unean bertan dagoeneko eztabaidagarria zen beharrezkoa ote zen, bai baitzeuden komunikabidearen jarduna etetea ez zekarten kautelazko esku-hartzerako beste aukera batzuk. 

Kautela-neurriaren proportzionaltasunik ezari dagokionez, itxiera teorian aldi baterakoa izan arren, praktikan ekarri du (eta ez bakarrik iraupena luzeegia izan delako) adierazpen-askatasunaren eskubide konstituzionala behin betiko ukatzea, eta horrek GEEHren 10. eta 15. artikuluak eta Konstituzioaren 20. artikulua urratzen ditu.
Aurrekoa gutxi izango ez balitz, azpimarratu behar da ez dela Zigor Kodearen 129.2 artikulua komunikabide batzuei aplikatzearen estaldura konstituzionalik izan. 1978ko Konstituzioak, puntu honetan GEEH baino garantistagoa izanik, informaziorako eta adierazpen-askatasunerako eskubidea bertan behera uztea salbuespen- edo setio-egoeretan bakarrik (55.1 art.) onartzen du, eta ez terrorismo-kasuetan (55.2 art.). Komunikabideen itxieraren gaikuntza konstituzionalik eza Konstituzio Auzitegiak dagoeneko 199/1987 epaian berretsi zuen, eta epai horren arabera 9/1984 Lege Organikoan terrorismo-kasuetarako aurreikusitako hedabidearen behin-behineko itxiera-neurriak Konstituzioaren 20. artikuluan onartutako eskubideen funtsezko edukia mugatzen zuela, edota horiek eten egiten zituela, eta legegileak ez dauka hori egiteko ahalmenik Konstituzioaren 55.2 artikuluaren arabera. 

Horregatik, Egin, Egin Irratia eta Euskaldunon Egunkaria komunikabideen kautelazko itxierari ekiteko Zigor Kodearen 129.2 artikulua aplikatzeak: 
1.- Konstituzioaren 20. artikulua urratzen du, ondorio praktiko gisa prentsa-askatasunerako funtsezko eskubidearen benetako etendura dakarrelako, eta eskubide hori ezin delako eten salbuespen- eta setio-egoeretan izan ezik (Konstituzioaren 55.1 art.).
2.- GEEHren 10. eta 15. artikuluak urratzen ditu, hain astunak ez diren beste neurri batzuk daudenez neurriz kanpokoa delako eta praktikan komunikabide batzuek deuseztatzea dakarrelako, ez direlako berriro argitaratuko neurria hartu deneko zigor-prozesuen azken emaitza edozein izanik ere. 
Hori guztia ondorioztatu dugu epaileen erabakiekiko dugun beharrezko errespetua eta esparru konstituzional demokratiko batean terrorismoaren aurka Estatuak egin beharreko herritarren defentsa bazter utzi gabe. 

